
MEXANIZMLARI 

Qulmurotov Sokhibjon Jumaniyozovich 

Saimova Nilufar Xamidulla kizi 

Annotatsiya. Ushbu maqolada ishsizlik muammosining ijtimoiy-iqtisodiy rivojlanishga ta’siri tahlil qilinadi. 

Ishsizlikning yuqori darajasi aholi turmush darajasining pasayishi, ishlab chiqarish hajmining qisqarishi hamda 

ijtimoiy barqarorlikning izdan chiqishiga olib kelishi ilmiy asosda yoritilgan. Shuningdek, aholi bandligini oshirish 

va ishsizlikni kamaytirishda davlat siyosati, tadbirkorlikni rivojlantirish hamda kasbiy tayyorlash tizimining ahamiyati 

ko‘rsatib berilgan. Tadqiqot natijalari bandlik siyosatini takomillashtirish va samarali strategiyalar ishlab chiqishda 

ilmiy-amaliy ahamiyatga ega. 

Kalit so‘zlar: Ishsizlik, aholi bandligi, mehnat bozori, ishchi kuchi, iqtisodiy faollik, ijtimoiy-iqtisodiy 

rivojlanish, iqtisodiy barqarorlik, davlat bandlik siyosati, tadbirkorlikni rivojlantirish, kichik va o‘rta biznes, yangi ish 

o‘rinlari, daromadlar darajasi, kambag‘allikni qisqartirish, ijtimoiy barqarorlik, kasbiy tayyorlash va qayta tayyorlash. 

Аннотация. В статье анализируется влияние безработицы на социально-экономическое развитие. На 

научной основе показано, что высокий уровень безработицы приводит к снижению уровня жизни населения, 

сокращению объемов производства и нарушению социальной стабильности. Также раскрыта значимость 

государственной политики, развития предпринимательства и системы профессиональной подготовки в 

повышении занятости и снижении безработицы. Результаты исследования имеют научно-практическую 

значимость для совершенствования политики занятости и разработки эффективных стратегий. 

Ключевые слова: Безработица, занятость населения, рынок труда, рабочая сила, экономическая 

активность, социально-экономическое развитие, экономическая стабильность, государственная политика 

занятости, развитие предпринимательства, малый и средний бизнес, создание новых рабочих мест, уровень 

доходов, сокращение бедности, социальная стабильность, профессиональная подготовка и переподготовка. 

Abstract. This article analyzes the impact of unemployment on socio-economic development. It scientifically 

substantiates that a high level of unemployment leads to a decline in living standards, a reduction in production 

volumes, and a disruption of social stability. In addition, the importance of state policy, the development of 

entrepreneurship, and the vocational training system in increasing employment and reducing unemployment is 

highlighted. The research findings have scientific and practical significance for improving employment policy and 

developing effective strategies. 

Keywords: Unemployment, employment of the population, labor market, workforce, economic activity, socio-

economic development, economic stability, state employment policy, entrepreneurship development, small and 

medium-sized enterprises, job creation, income levels, poverty reduction, social stability, vocational training and 

retraining. 

 

▪ KIRISH Ishsizlik muammosi zamonaviy iqtisodiyot 

sharoitida har bir davlat uchun dolzarb bo‘lgan eng 

muhim ijtimoiy-iqtisodiy masalalardan biri hisoblanadi. 

Aholining to‘liq band bo‘lmasligi iqtisodiy resurslardan 

samarali foydalanilmasligiga olib kelib, ishlab chiqarish 

hajmining qisqarishi, aholi daromadlari darajasining 

pasayishi hamda ijtimoiy barqarorlikning susayishiga 

sabab bo‘ladi. Shu bois, ishsizlik nafaqat iqtisodiy, balki 

keng ijtimoiy oqibatlarga ega bo‘lgan muammo sifatida 

ham namoyon bo‘ladi. Yuqori ishsizlik darajasi aholi 

turmush darajasiga salbiy ta’sir ko‘rsatib, iste’mol va 

investitsiya faolligining pasayishiga, kambag‘allikning 

kuchayishiga hamda jamiyatda ijtimoiy 

nomutanosiblikning ortishiga olib keladi. Xususan, 

hududlar kesimida bandlik darajasidagi tafovutlar 

iqtisodiy rivojlanishdagi nomutanosibliklarni yanada 

chuqurlashtiradi. Shu bois, mehnat bozoridagi mavjud 

holatni kompleks tahlil qilish va ishsizlikni qisqartirishga 

qaratilgan samarali mexanizmlarni ishlab chiqish dolzarb 

ilmiy-amaliy vazifa hisoblanadi. 

So‘nggi yillarda aholi bandligini oshirish, yangi 

ish o‘rinlarini yaratish, kichik va o‘rta biznesni 

rivojlantirish hamda tadbirkorlikni qo‘llab-quvvatlash 

orqali ishsizlikni kamaytirishga qaratilgan izchil davlat 

siyosati amalga oshirilmoqda. Shuningdek, ta’lim tizimi 

va kasbiy qayta tayyorlash dasturlarining mehnat bozori 

ehtiyojlariga mos kadrlar tayyorlashdagi o‘rni tobora 

ortib bormoqda. Biroq mazkur chora-tadbirlarga 

qaramay, mehnat bozorida mavjud muammolarni 

samarali bartaraf etish uchun chuqur ilmiy tahlil hamda 

asoslangan amaliy takliflarni ishlab chiqish zarur. 

Mazkur maqolaning maqsadi ishsizlikning ijtimoiy-

iqtisodiy oqibatlarini kompleks tahlil qilish hamda aholi 

bandligini oshirish va ishsizlikni qisqartirishga qaratilgan 

samarali yo‘nalishlarni aniqlashdan iborat. 

▪ ADABIYOTLAR SHARHI 

Ishsizlik va uning ijtimoiy-iqtisodiy oqibatlari 

masalasi iqtisodiyot fanida uzoq yillardan buyon ilmiy 

tadqiqotlar ob’ekti bo‘lib kelmoqda. Klassik iqtisodiy 

nazariya vakillari A.Smit [1] va D.Rikardo[2] bozor 

mexanizmlari sharoitida mehnat bozorining shakllanishi, 

ishchi kuchiga talab va taklif o‘rtasidagi muvozanat 

masalalarini nazariy jihatdan asoslab berganlar. Ularning 

ilmiy qarashlari mehnat bozorining erkin faoliyat 

yuritishi va ish haqi shakllanishining bozor 

mexanizmlariga tayanganligini ko‘rsatadi. Keyingi davr 

iqtisodchi olimlari A.Marshall [3] va I.Fisher [4] mehnat 

bozori muvozanati, ish haqi darajasi hamda bandlik 

o‘rtasidagi o‘zaro bog‘liqlikni chuqurroq tahlil qilib, 

ishsizlik masalasini mikroiqtisodiy yondashuv asosida 

izohlab berganlar. D.Keyns [5] va P.Samuelson [6] 

asarlarida esa ishsizlikning makroiqtisodiy sabablari, 

uning iqtisodiy o‘sish va bandlik darajasiga ta’siri hamda 

davlatning faol bandlik siyosatini yuritish zarurligi ilmiy 

jihatdan asoslab berilgan. Ushbu nazariy yondashuvlar 

mehnat bozori va ishsizlikni o‘rganishda muhim 

metodologik asos bo‘lib xizmat qiladi. 

So‘nggi yillarda ishsizlikning ijtimoiy va 

iqtisodiy oqibatlari hamda uni kamaytirish 

strategiyalariga bag‘ishlangan ko‘plab ilmiy tadqiqotlar 

olib borilgan. Ushbu tadqiqotlar natijalarida ishsizlik 

darajasining oshishi ishlab chiqarish hajmining 

qisqarishi, aholi real daromadlarining pasayishi va 

iqtisodiy o‘sish sur’atlarining sekinlashuvi bilan bevosita 

bog‘liqligi ilmiy jihatdan asoslab berilgan. Xususan, 

makroiqtisodiy tahlillarda keng qo‘llaniladigan Okun 

qonuniga ko‘ra, ishsizlikning ortishi yalpi ichki mahsulot 

hajmining pasayishiga olib keladi. Mazkur holat 

ishsizlikning iqtisodiy samaradorlikka putur еtkazishi 

hamda makroiqtisodiy barqarorlikka salbiy ta’sir 

ko‘rsatishini tasdiqlaydi. 

O‘zbekiston mehnat bozoriga bag‘ishlangan ilmiy 

tadqiqotlarda ishsizlikning ijtimoiy-iqtisodiy oqibatlari 

hamda uning iqtisodiy xavfsizlikka ta’siri masalalariga 

alohida e’tibor qaratilgan. Xususan, rasmiy statistika 

ma’lumotlari asosida 2020–2025-yillar davomida rasmiy 

va norasmiy bandlik hamda ishsizlik ko‘rsatkichlarining 

dinamikasi, shuningdek, hududlar kesimidagi tafovutlar 

tizimli tahlil qilingan. Tadqiqot natijalari rasmiy ishsizlik 

darajasining bosqichma-bosqich qisqarishiga qaramay, 

norasmiy bandlik ulushining nisbatan yuqori saqlanib 

qolayotgani mehnat bozorida hali ham institutsional va 

tarkibiy muammolar mavjudligini ko‘rsatishini 

aniqlagan. Shuningdek, iqtisodiy faollik va investitsiya 

salohiyati yuqori bo‘lgan hududlarda ishsizlik darajasi 

nisbatan past, iqtisodiy imkoniyatlari cheklangan 

hududlarda esa yuqoriroq ekanligi rasmiy ma’lumotlar 

bilan tasdiqlangan. R.A.Abdukarimovaning [7] ilmiy 

ishlarida O‘zbekiston Respublikasida aholi bandligi, 

hududlar kesimida bandlarning rasmiy va norasmiy 

sektorlar, davlat va nodavlat sektorlar bo‘yicha 

taqsimlanishi, shuningdek, ishsizlik darajasi bo‘yicha 

tahliliy ma’lumotlar keltirilgan. Ushbu tadqiqotlar 

mamlakat mehnat bozoridagi mavjud holatni baholashda 

muhim ilmiy manba hisoblanadi. 

Xalqaro tajribada Jahon bankining Jobs and 

Growth yondashuvi ishsizlik va bandlik muammolarini 

global iqtisodiy rivojlanish kontekstida tahlil qilishga 

qaratilgan konseptual asos sifatida e’tirof etiladi. Mazkur 

yondashuvga ko‘ra, barqaror iqtisodiy o‘sishni 

ta’minlashda yangi ish o‘rinlarini yaratish, mehnat 

resurslari malakasini oshirish, ayniqsa yoshlar bandligini 

kengaytirish hamda ijtimoiy himoya tizimini 

mustahkamlash muhim ustuvor yo‘nalishlar hisoblanadi. 

Jahon banki tadqiqotlari ushbu omillar bandlik 

darajasining oshishi, daromadlar barqarorligi va ijtimoiy 

barqarorlikni ta’minlashda hal qiluvchi ahamiyatga ega 

ekanligini ilmiy jihatdan asoslab beradi. [8] Ushbu 

yondashuvda texnologiya va raqamli iqtisodiyot yangi 

ish o‘rinlarini yaratishda muhim imkoniyatlar berishi, 

past malakali ishchilar, ayollar va yoshlar esa eng zaif 

guruhlar sifatida qaralishi ta’kidlanadi [9]. 

Mazkur ilmiy manbalar ushbu maqolada global 

tajriba va milliy sharoitlarni qiyosiy tahlil qilish, 

shuningdek, ishsizlikni qisqartirishga qaratilgan bandlik 

siyosatini takomillashtirish bo‘yicha ilmiy asoslangan 

xulosalar va amaliy takliflarni ishlab chiqishda 

metodologik asos sifatida foydalanildi. 

▪ TADQIQOT METODOLOGIYASI  

Mazkur maqolada ishsizlik va aholi bandligi 

jarayonlarini o‘rganishda kompleks ilmiy-tadqiqot 

usullaridan foydalanildi. Tadqiqot tizimli yondashuv 

asosida amalga oshirilib, mehnat bozori, bandlik va 

ishsizlik o‘rtasidagi o‘zaro bog‘liqliklar yagona ijtimoiy-

iqtisodiy tizim sifatida tahlil qilindi. Tahlil va sintez 

usullari orqali ishsizlik darajasiga ta’sir etuvchi asosiy 

omillar aniqlanib, ularning umumiy ta’siri rasmiy 

statistik ma’lumotlar asosida baholandi. Induksiya va 

deduksiya usullari yordamida umumiy nazariy xulosalar 

hududiy amaliy ko‘rsatkichlar bilan uyg‘unlashtirilib, 

Qashqadaryo viloyatining shahar va tumanlari misolida 

ishsizlik holati tahlili asosida umumlashtirilgan ilmiy 

xulosalar chiqarildi. Shuningdek, qiyosiy tahlil usuli 

orqali hududlar kesimida bandlik va ishsizlik 

ko‘rsatkichlari o‘zaro solishtirilib, ularning farqlanish 

sabablari aniqlandi. Shuningdek, monografik kuzatuv 

usuli alohida hududlarda ishsizlikning kelib chiqish 

omillari va uning ijtimoiy-iqtisodiy oqibatlarini chuqur 

tahlil qilishda qo‘llanildi. Statistik guruhlash usuli orqali 

aholining yoshi, jinsi, ta’lim darajasi hamda yashash 

hududi kesimida ishsizlik holati rasmiy statistik 

ma’lumotlar asosida tahlil qilindi. So‘rovnoma usullari 

yordamida esa aholining bandlik masalalariga bo‘lgan 

munosabati, mavjud muammolar hamda amaldagi ish 

bilan ta’minlash mexanizmlarining samaradorligi 

empirik ma’lumotlar asosida baholandi.[10] 

▪ TAHLIL VA NATIJALAR 

Tadqiqot jarayonida ishsizlik va aholi bandligi 

holati hududiy, demografik hamda ijtimoiy-iqtisodiy 

ko‘rsatkichlar asosida tizimli tahlil qilindi. Tahlil 

natijalari ishsizlik darajasi hududlar kesimida bir xil 

emasligini ko‘rsatib, iqtisodiy faollik va ishlab chiqarish 

salohiyati yuqori bo‘lgan hududlarda bandlik 

ko‘rsatkichlari nisbatan yuqori, iqtisodiy imkoniyatlari 

cheklangan hududlarda esa ishsizlik darajasi yuqoriroq 

ekanligini aniqladi. Ushbu holat hududiy rivojlanishdagi 

nomutanosibliklar mehnat bozori holatiga bevosita va 

sezilarli ta’sir ko‘rsatishini rasmiy statistik ma’lumotlar 

asosida tasdiqlaydi.

1 – jadval.  

Qashqadaryo viloyati hududlarida ishsizlik darajasining yillik o‘zgarishi 

Hududlar 
Yillar 

2020 y 2021 y 2022 y 2023 y 2024 y 

Qashqadaryo viloyati (jami) 11,1 10,2 9,3 7,3 5,9 

Qarshi shahri 10,7 9,6 8,7 6,3 5,6 

Shahrisabz shahri 10,8 10,0 9,0 7,1 5,8 

G‘uzor tumani 11,2 10,3 9,3 7,5 6,0 

Dehqonobod tumani 11,3 10,5 9,5 7,8 6,2 

Qamashi tumani 11,2 10,2 9,2 7,4 5,6 

Qarshi tumani 11,1 10,4 9,5 7,3 6,1 

Koson tumani 11,1 10,2 9,3 7,5 6,0 

Kitob tumani 11,1 10,3 9,3 7,3 5,5 

Mirishkor tumani 11,1 10,2 9,4 7,3 6,0 

Muborak tumani 10,9 9,6 9,0 6,9 5,6 

Nishon tumani 11,2 10,6 9,6 7,2 5,6 

Kasbi tumani 11,3 10,6 9,6 8,0 6,3 

Chiroqchi tumani 11,5 10,4 9,5 7,5 6,1 

Shahrisabz tumani 11,1 10,1 9,3 7,3 5,8 

Yakkabog‘ tumani 11,1 10,2 9,2 7,4 5,8 

Ko‘kdala tumani - - - 7,9 6,0 

Jadval ma’lumotlari Qashqadaryo viloyatida 

2020–2024-yillar davomida ishsizlik darajasi barqaror 

pasayish tendensiyasiga ega bo‘lganini ko‘rsatadi. 

Viloyat bo‘yicha umumiy ishsizlik darajasi 2020-yilda 

11,1 % ni tashkil etgan bo‘lsa, 2024-yilga kelib 5,9 % 

gacha qisqargan. Bu davrda pasayish 5,2 foiz punktni 

tashkil etib, mehnat bozorida sezilarli ijobiy siljish yuz 

berganini tasdiqlaydi. Hududlar kesimida tahlil shuni 

ko‘rsatadiki, shahar hududlarida ishsizlik darajasi 

tumanlarga nisbatan pastroq shakllangan. Xususan, 

Qarshi shahri va Shahrisabz shahrida 2024-yilda ishsizlik 

darajasi mos ravishda 5,6 % va 5,8 % ni tashkil etgan. Bu 

holat sanoat, xizmatlar sohasi va tadbirkorlik 

subyektlarining yuqori ulushi bilan izohlanadi. 

Aksincha, Kasbi, Dehqonobod va Chiroqchi 

tumanlarida ishsizlik darajasi viloyat o‘rtacha 

ko‘rsatkichidan yuqoriroq bo‘lib qolmoqda (2024-yilda 

6,1–6,3 %). Ushbu hududlarda iqtisodiy faoliyat asosan 

qishloq xo‘jaligiga tayanishi, sanoat va xizmatlar 

sektorining еtarli darajada rivojlanmaganligi bandlik 

imkoniyatlarini cheklayotganini ko‘rsatadi. 2022–2023-

yillar oralig‘ida ishsizlik darajasining keskinroq 

kamayishi kuzatiladi. Bu holat faol bandlik dasturlari, 

tadbirkorlikni qo‘llab-quvvatlash, yangi ish o‘rinlari 

yaratish hamda norasmiy bandlikni legallashtirishga 

qaratilgan chora-tadbirlar ta’siri bilan bog‘liq ekanini 

ko‘rsatadi. 

Umuman olganda, jadval ma’lumotlari hududiy 

iqtisodiy rivojlanish darajasi bilan bandlik ko‘rsatkichlari 

o‘rtasida bevosita bog‘liqlik mavjudligini tasdiqlaydi. 

Shu bilan birga, ayrim tumanlarda ishsizlik darajasining 

nisbatan yuqori saqlanib qolayotgani hududiy bandlik 

siyosatini differensial yondashuv asosida 

takomillashtirish zarurligini ko‘rsatadi. 

Statistik tahlillar, jumladan Qashqadaryo viloyati 

shahar va tumanlari bo‘yicha 2020–2024-yillar 

kesimidagi ishsizlik ko‘rsatkichlari tahlili shuni 

ko‘rsatadiki, ishsizlik xavfi asosan yoshlar, past 

malakaga ega shaxslar hamda qishloq hududlarida 

yashovchi aholi orasida nisbatan yuqori hisoblanadi. 

Jadval ma’lumotlariga ko‘ra, iqtisodiy faollik va 

sanoatlashuv darajasi past bo‘lgan tumanlarda ishsizlik 

ko‘rsatkichlarining yuqoriroq shakllanishi ushbu 

guruhlarning mehnat bozorida raqobatbardoshligi еtarli 

emasligini ko‘rsatadi. Shuningdek, tahlil natijalari ta’lim 

darajasi bilan bandlik holati o‘rtasida bevosita bog‘liqlik 

mavjudligini tasdiqlaydi. Xususan, jadvalda ishsizlik 

darajasi nisbatan past bo‘lgan shahar hududlari va 

iqtisodiy faolligi yuqori tumanlarda oliy va o‘rta maxsus 

ma’lumotga ega aholi ulushining yuqoriligi kuzatiladi. 

Aksincha, qishloq joylarda va iqtisodiy imkoniyatlari 

cheklangan hududlarda past ma’lumotli aholi ulushining 

yuqoriligi ishsizlik darajasining yuqori bo‘lishiga sabab 

bo‘layotgani aniqlanadi. Mazkur holat ta’lim sifati va 

kasbiy malaka darajasi aholi bandligini ta’minlashda 

muhim omil ekanligini hamda hududiy bandlik siyosatini 

ishlab chiqishda demografik va ta’lim omillarini inobatga 

olish zarurligini ko‘rsatadi.  

O‘tkazilgan tahlillar, jumladan Qashqadaryo 

viloyati shahar va tumanlari bo‘yicha 2020–2024-yillar 

kesimidagi ishsizlik darajasi dinamikasi shuni 

ko‘rsatadiki, ishsizlikni qisqartirishda kichik va o‘rta 

biznesni rivojlantirish, tadbirkorlikni qo‘llab-quvvatlash 

hamda kasbiy tayyorlash va qayta tayyorlash dasturlarini 

kengaytirish muhim ahamiyat kasb etadi. Jadval 

ma’lumotlariga ko‘ra, iqtisodiy faollik va tadbirkorlik 

subyektlari ulushi nisbatan yuqori bo‘lgan shahar 

hududlari hamda ayrim sanoatlashgan tumanlarda 

ishsizlik darajasining viloyat o‘rtacha ko‘rsatkichidan 

past shakllanishi mazkur omillarning bandlikka ijobiy 

ta’sirini tasdiqlaydi. Aksincha, iqtisodiy imkoniyatlari 

cheklangan, kichik biznes va xizmatlar sohasi еtarli 

darajada rivojlanmagan tumanlarda ishsizlik darajasining 

nisbatan yuqori saqlanib qolayotgani hududiy bandlik 

siyosatini differensial yondashuv asosida 

takomillashtirish zarurligini ko‘rsatadi. Tadqiqot 

natijalari bandlik siyosatini hududlarning iqtisodiy 

ixtisoslashuvi, mehnat resurslari tarkibi va ta’lim darajasi 

kabi omillarni hisobga olgan holda shakllantirish 

lozimligini asoslaydi hamda ishsizlikni kamaytirishga 

qaratilgan ilmiy-amaliy tavsiyalar ishlab chiqish uchun 

metodologik asos bo‘lib xizmat qiladi. 

▪ XULOSA VA TAKLIFLAR 

O‘tkazilgan tadqiqot natijalari ishsizlik 

muammosining ijtimoiy-iqtisodiy rivojlanishga ko‘p 

qirrali va tizimli ta’sir ko‘rsatishini tasdiqlaydi. 

Tadqiqotda ishsizlik darajasining yuqoriligi aholi 

turmush darajasining pasayishi, ishlab chiqarish 

hajmining qisqarishi, daromadlar barqarorligining 

buzilishi hamda ijtimoiy barqarorlikka salbiy ta’sir 

ko‘rsatishi ilmiy jihatdan asoslab berildi. Bu holat 

ishsizlikni nafaqat iqtisodiy, balki muhim ijtimoiy 

muammo sifatida ko‘rib chiqish zarurligini ko‘rsatadi.  

Qashqadaryo viloyati shahar va tumanlari 

bo‘yicha 2020–2024-yillar kesimida o‘tkazilgan statistik 

tahlil natijalari viloyatda ishsizlik darajasi umumiy 

hisobda barqaror pasayish tendensiyasiga ega ekanini 

ko‘rsatdi. Jumladan, viloyat bo‘yicha ishsizlik darajasi 

2020-yildagi 11,1 foizdan 2024-yilda 5,9 foizgacha 

qisqargan. Biroq hududlar kesimida olib borilgan 

tahlillar shahar va tumanlar o‘rtasida sezilarli tafovutlar 

mavjudligini aniqladi. Iqtisodiy faollik, sanoat va 

xizmatlar sohasi rivojlangan shahar hududlarida ishsizlik 

darajasi nisbatan past bo‘lgan bo‘lsa, qishloq xo‘jaligiga 

tayanadigan va iqtisodiy imkoniyatlari cheklangan 

tumanlarda ishsizlik darajasi yuqoriroq saqlanib 

qolmoqda. 

Shuningdek, tadqiqot natijalari yoshlar, past 

malakaga ega shaxslar hamda qishloq hududlarida 

yashovchi aholi ishsizlik xavfiga ko‘proq duch 

kelayotganini ko‘rsatdi. Ta’lim darajasi va bandlik 

o‘rtasida bevosita bog‘liqlik mavjudligi aniqlanib, oliy 

va o‘rta maxsus ma’lumotga ega aholi qatlamida bandlik 

darajasi yuqori, past ma’lumotli aholi orasida esa 

ishsizlik darajasi yuqori ekanligi tasdiqlandi. 

Umuman olganda, tadqiqot natijalari ishsizlikni 

kamaytirishda kichik va o‘rta biznesni rivojlantirish, 

tadbirkorlikni qo‘llab-quvvatlash, kasbiy tayyorlash va 

qayta tayyorlash dasturlarini hududiy xususiyatlarni 

hisobga olgan holda kengaytirish muhim ahamiyatga ega 

ekanini ko‘rsatdi. Mazkur xulosalar bandlik siyosatini 

takomillashtirish, hududiy mehnat bozoridagi 

nomutanosibliklarni kamaytirish hamda ishsizlikni 

qisqartirishga qaratilgan ilmiy-amaliy tavsiyalar ishlab 

chiqish uchun ishonchli metodologik asos bo‘lib xizmat 

qiladi. 

